
SHARQ VA G‘ARB MUTAFAKKIR 
OLIMLARINING OILA 

VA FARZAND TARBIYASI 
BORASIDAGI QARASHLARI

Berdiyeva Dilnoza A’zamovna
Jizzax viloyati Pedagogik mahorat markazi

“Pedagogika, psixologiya va ta’lim texnologiyalari” kafedrasi o‘qituvchisi

Annotatsiya: Ushbu maqolada sharq va g‘arb olimlarining oila, komil inson, axloqiy tarbiya, oilaviy qadriyatlar hamda 
farzand tarbiyasi haqidagi fikrlari bayon etilgan. Unda buyuk sharq mutafakkirlari Ibn Sino, Farobiy, Navoiy kabi bir qator 
mutafakkirlarning asarlaridagi tarbiyaviy o‘gitlar ilgari surilgan.

Kalit so‘zlar: oila, farzand tarbiyasi, komil inson, axloqiy tarbiya, oilaviy qadriyatlar, ijtimoiy moslashuv, pedagogik yon-
dashuv, odob, axloq.
Abstract: This article presents the views of Eastern and Western scholars on family, the ideal human being, moral edu-
cation, family values, and child upbringing. It highlights educational ideas and moral guidance found in the works of great 
Eastern thinkers such as Ibn Sina, Farabi, and Navoi.

Key words: family, child upbringing, ideal human being, moral education, family values, social adaptation, pedagogical 
approach, etiquette, morality.
Аннотация: В данной статье изложены взгляды восточных и западных ученых на семью, совершенного человека, 
нравственное воспитание, семейные ценности и воспитание детей. В ней представлены воспитательные настав-
ления, содержащиеся в трудах великих восточных мыслителей, таких как Ибн Сино, Фароби и Навои.

Ключевые слова: семья, воспитание детей, совершенный человек, нравственное воспитание, семейные цен-
ности, социальная адаптация, педагогический подход, этикет, мораль.

KIRISH
 Oila - ta’lim va tarbiya maskani bo‘lib, dunyoga kelgan farzand oilada axloq-odob qoidalarini, halollik, 

poklik, mehnatsevarlik, insonparvarlik kabi qadriyatlarni o‘rganadi. Shuning uchun oila davlatning asosiy 
e’tibor markaziga tushib, O‘zbekiston Respublikasi Konstitutsiyasining 76-moddasida “Oila jamiyatning asosiy 
bo‘g‘inidir hamda jamiyat va davlat muhofazasida bo‘lishi”1 uning mustahkam himoyada ekanligini belgilab 
beradi. Jamiyatning asosiy bo‘g‘ini bo‘lgan oilaning tinchligi, bu o‘z navbatida, davlat ravnaqining garovi hisobla-
nadi.

Bu borada O‘zbekiston Respublikasi Prezidenti Shavkat Mirziyoyev o‘z nutqida: “Oila men uchun 
muqaddas. Muqaddasligi shuki, avvalambor, qayerda ishlashidan qat’iy nazar, kim bo‘lishidan qat’iy nazar, 
agar oilada tarbiya, oilada muhit, oilada halollik, munosabat, tarbiyaga alohida e’tibor bermasa, hech qachon 
natija bo‘lmaydi. Shuning uchun men farzandlarimning tarbiyasiga juda katta e’tibor beraman. Har bir farzan-
dimga ham, nevaramga ham alohida o‘zimning munosabatim bor. Har bir nevaramning alohida xarakterini 
bilaman, orzusini, istagini bilaman”2, deb ta’kidladi. Joizki, avlodlar o‘rtasidagi, ayniqsa, oilada turli avlod vakil-
lari, ota-ona va bolalar o‘rtasidagi o‘zaro munosabatlar masalasi insoniyat jamiyati taraqqiyotining ilk davr-
laridan buyon eng dolzarb muammolardan biri bo‘lib kelgan. Chunki odamzod erishgan hayotiy tajriba, bilim, 
malaka, ko‘nikmalar, shuningdek, insoniylik avloddan avlodga aynan shu munosabatlar tizimi - ota-ona va bola 
munosabatlari orqali uzatiladi va bu meros boyitib boriladi.

1	 O‘zbekiston Respublikasining Konstitutsiyasi. – T.: O‘zbekiston, 2023. – B. 43.
2	 https://www.gazeta.uz/oz/2018/07/25/prezident/

MAVZUGA OID ADABIYOTLAR SHARHI
 Mamlakatimizda o‘zbek oilalarida psixologik muhitni sog‘lomlashtirish, oiladagi shaxslararo munosabatlar, 

ota-ona va farzandlarning o‘zaro munosabatlari masalalari, oila-nikoh munosabatlari, yoshlarni oilaviy hayotga 
tayyorlash bo‘yicha O‘zbekiston psixolog olimlaridan F.A. Akramova, D.U. Abdullayeva, H. Abdusamatov, 
V.M. Karimova, X.K. Karimov, A.E. Kadirova, G. Niyazmetova, Z.A. Rasulova, R.S. Samarov, U.S. Saribayeva, 
N.A. Sog‘inov, B.M. Umarov, E.Sh. Usmanov, M.X. Fayziyeva, Gʻ.B. Shoumarov, U.D. Qodirov va boshqalar 
tadqiq etishgan.

Xorij olimlaridan A.N. Antonov, T.V. Andreeva, S.I. Golod, S. Kovalev, N.V. Malyarova, K. Mixanovich, 
V.Ye.  Semenov, V.V. Solodnikov, L.V. Tolstova, V.N. Ukolova, J. Lofas, L.B. Schneider, S.D. Kratochvil, 
G.E.  Craig, M.M. Sweeney, M. Campbell, K.M. Schafer, L. Bumpass, J. Quaet, T.C. Martin, R.C. Bean, 
C. Rogers va boshqalar tomonidan oila va oilaviy munosabatlar psixologiyasi, oila mustahkamligini ta’minlash-
ning ijtimoiy-psixologik omillariga oid muammolar ilmiy tadqiq etilgan.

Oila atamasi bu - o‘zaro munosabatlar asosida birlashgan ota-ona, bolalar, aka-ukalardan tashkil topgan bir 
guruh sanaladi. Oila kelajakdagi munosib vorislarimizni barkamol shaxs qilib tarbiyalaydigan, qadriyat hamda 
milliy an’analarimizni kelajak avlodga o‘tkazadigan maskan sanaladi. Mamlakatimiz hamda xalqimizning tinch 
va xotirjam bo‘lishida oilalarning totuvligi ham katta ahamiyatga egadir. Inson oilada dunyoga keladi, ulg‘ayadi, 
tarbiyalanadi va oilaga intiladi. Baxtli oila inson saodati, uning umr mazmuniga xizmat qiladi. O‘zbek tilining 
izohli lug‘atida oila tushunchasiga: “Oila (arabcha bola-chaqa, xonadon, urug‘, avlod) er-xotin, ularning bola-
chaqalari va eng yaqin tug‘ishganlaridan iborat, birga yashovchi kishilar majmui, xonadon”3, deb ta’rif berilgan. 
Oiladagi eng asosiy mezon - ikki tomonning bir-birini tushunib, qo‘llab-quvvatlashi, og‘ir va quvonchli damlarda 
bir-biriga hamdard va hamnafas bo‘lishini ta’minlovchi harakat uyg‘unligidir.

TADQIQOT METODOLOGIYASI 
Mazkur tadqiqotda Sharq va G‘arb mutafakkir olimlarining oila va farzand tarbiyasiga oid qarashlarini 

o‘rganish maqsadida tarixiy-qiyosiy, tahliliy va tavsifiy metodlardan foydalanildi. Tadqiqot jarayonida Abu Nasr 
Farobiy, Ibn Sino, Alisher Navoiy, Kaykovus kabi Sharq mutafakkirlarining hamda G‘arb pedagog va faylasu-
flarining ilmiy-falsafiy merosi tahlil qilindi. Shuningdek, oila, axloqiy tarbiya, farzand kamoloti va oilaviy qadri-
yatlar bilan bog‘liq ilmiy adabiyotlar, monografiyalar hamda maqolalar o‘rganildi. Olingan ma’lumotlar qiyosiy 
tahlil asosida umumlashtirilib, Sharq va G‘arb mutafakkirlarining oila va farzand tarbiyasiga doir qarashlaridagi 
o‘xshash va farqli jihatlar aniqlandi.

TAHLIL VA NATIJALAR
Sharq madaniyati oilaviy qadriyatlar, jamoaviylik va axloqiy tarbiya tamoyillariga asoslanadi. Sharq muta-

fakkirlari oilani jamiyatning asosiy hujayrasi sifatida ko‘rib, farzand tarbiyasini oilaviy munosabatlar va jamiyat 
barqarorligi bilan chambarchas bog‘liq deb bilganlar. Bu yondashuv axloq, ruhiy kamolot va ota-onalarning 
mas’uliyatini ta’kidlaydi. Mutafakkir olimlardan Farobiy, Beruniy, A. Avloniy, Z.M. Bobur, Ibn Sino, Kaykovus, 
Y.X. Hojib, A. Navoiy, M. Koshg‘ariy kabilar oilaviy munosabatlarda tarbiyaviy masalalarning o‘rni va ahami-
yatiga alohida e’tibor qaratishgan.

Xususan, mutafakkir olim Abu Nasr Farobiy shaxs shakllanishi, tarbiyasi, baxt-u kamoli, odob-axloqi 
haqidagi qarashlari, durdona fikrlari bilan axloqiy nazariyalarni boyitadi. Farobiy o‘z qarashlarida “Har bir 
ota-onaning o‘z farzandlari uchun birlamchi ustoz, yo‘l ko‘rsatuvchi ekanligi va aynan ular bolada ta’lim-tarbi-
yaga kerakli tayyorgarlik holatini shakllantirish ta’siriga ega ekanligi to‘g‘risidagi xulosalar mutafakkir qarashla-
rining hozirgi kunlar uchun ham naqadar ahamiyatli ekanligini ko‘rsatadi”4, deb ta’kidlaydi. Darhaqiqat, oilada 
farzand dunyoga kelgach, uni ulg‘aytirib, unga odob-axloq qoidalari, ta’lim-tarbiya, insoniylik tuyg‘ularini shakl-
lantiradigan ota-ona har bir farzand uchun eng birinchi murabbiy sanaladi.

Shuningdek, Farobiy o‘zining yana bir “Fozil odamlar shahri” asarida: “Odamlarga nisbatan ularni birlashti-
ruvchi boshlang‘ich asos insoniylikdir, shuning uchun ham odamlar insoniyat turkumiga kirganliklari tufayli 
o‘zaro tinchlikda yashamoqlari lozim”5, degan fikr-mulohazalarini bildirib o‘tgan. Zero, insonlar o‘rtasidagi o‘zaro 
samimiy munosabatni yuzaga keltiruvchi va ularni birlashtiruvchi tuyg‘u bu - insoniylik tuyg‘usidir. Oilada er-xotin 
o‘rtasidagi o‘zaro samimiy, iliq munosabatlar farzand tarbiyasiga ijobiy ta’sir ko‘rsatibgina qolmasdan, ularda 
ham bunday tuyg‘ular shakllanib ulg‘ayishiga va oilada yuzaga kelishi mumkin bo‘lgan kelishmovchiliklarning 
oldi olinib, o‘zaro xotirjamlik saqlab qolinishiga xizmat qiladi.

3	 O‘zbek tilining izohli lug‘ati uchinchi jild N-tartibli tuzatilgan 2-nashri “O‘zbekiston milliy ensiklopediyasi” Davlat ilmiy nashriyoti B.97.
4	 Шоумaров Ғ.Б. Оилa пcихологияcи. Дaрcлик. – Т.: 2011. – Б. 15.
5	 Aбу Нacр Форобий. Фозил одaмлaр шaҳри. – Т.: Янги acр aвлоди, 2022. – Б. 286.

Yana bir Sharq mutafakkiri hisoblangan Alisher Navoiy o‘zining asarlarida ta’lim-tarbiya, odob-axloq, shaxs 
kamoloti haqidagi bir qancha fikr-mulohazalarni bildirgan. Uning “Mahbub ul-qulub” asarida kishilarning ahvoli, 
fe’l-atvori va gap-so‘zlarining ahamiyati haqidagi fikrlari aytilgan bo‘lsa, ikkinchi qismida esa “Yaxshi fe’llar va 
yomon xislatlar to‘g‘risida”6gi axloqiy ma’lumotlar bayon qilinadi va bu qism qirqta sarlavhaga ajratilgan. Navo
iyning fikricha, “Tarbiyaning asosiy maqsadi - yosh avlodni vatanparvar, zukko, aqlli, yaxshi fazilatlarga ega 
bo‘lgan komil inson qilib voyaga yetkazishdir. U injiq, yalqov, yomon xulqli bolalarni ham tarbiya va o‘qitish orqali 
yaxshi fazilat egasi qilib tarbiyalash mumkinligiga ishonadi. U har bir ota-ona o‘z farzandiga yoshligidan ta’lim 
berishi, maktabda o‘qitishi lozim”7, deydi. Bizning fikrimizcha ham ota-onalar farzandlarining ichki dunyosi, ongi, 
qalbi va dunyoqarashini tarbiyaviy, ilmiy hamda diniy bilimlar bilan singdirish orqali nafaqat oila, balki jamiyat 
taraqqiyotiga ham xizmat qiladi.

Bundan tashqari, Kaykovus o‘zining “Qobusnoma” asarida farzand tarbiyasida ota-onaning o‘zaro muno-
sabatlari, o‘zaro ijobiy qarashlari, shaxsiy namunalari kabi xislatlari bilan yondashish zarurligiga to‘xtalgan. 
“Qobusnoma” asarining asosiy mazmunida farzandlar ota-onani, oila a’zolarini, shuningdek, jamiyatdagi barcha 
insonlarni hurmat qilish, ardoqlash, e’zozlash hamda vatanga sodiqlik ruhida tarbiyalanishi haqidagi g‘oyalar 
bayon etilgan.

Kaykovusning yuqorida keltirilgan qarashlari “Qobusnoma” asarining beshinchi “Ota-ona haqini bilmak 
zikrida” bobida ota-onani xafa qilmaslik haqida: “Har farzandki, oqil va dono bo‘lsa, hech vaqt ota-onaning mehr 
haqini ado qilmoqdin xoli bo‘lmag‘usidir. Ota-ona farmonbardordur. Bu farmonbardorlikda ham ish bo‘lg‘ay va 
ham farmon bo‘lg‘ay. Ota-onaning ishi seni parvarish qilmoqdur va farmoni senga yaxshilik o‘rgatmoqdur. Ey 
farzand, shul vajdin ota-onangni sag‘al ham ranjitmag‘il”8, degan fikrlarni bayon etgan. Bundan tashqari, u 
oilaviy munosabatlar haqida “Nima eksang, shuni o‘rasan” mazmunidagi maqol orqali oilada bolaning tarbiyasi 
bilan shug‘ullanishda “Biz ijobiy tarbiya bersak, komil inson bo‘lib voyaga yetishi, aksi bo‘lsa, bu bolaning kela-
jagiga zarar yetishi mumkinligi” to‘g‘risidagi tarbiyaviy ahamiyatga ega bo‘lgan fikrlarini izohlaydi.

XULOSA VA TAKLIFLAR
Xulosa o‘rnida shuni aytish mumkinki, Sharq va G‘arb mutafakkirlarining oilaviy munosabatlarga oid qa

rashlarining ba’zi jihatlari bir-biridan farq qilsa-da, har ikkisi farzand tarbiyasining jamiyat va shaxs kamoloti 
uchun muhimligini ta’kidlaydi. Sharq mutafakkirlari oilada tartib va axloqiy qadriyatlarga urg‘u bersa, G‘arb 
mutafakkirlari esa bolaning shaxs sifatida shakllanishiga katta ahamiyat beradi. Sharq va G‘arb mutafakkirla-
rining oilaviy munosabatlarda farzand tarbiyasiga bo‘lgan qarashlarida umumiyliklar ham mavjud. Har ikkala 
madaniyatdagi mutafakkirlar ham ota-onalarning mas’uliyati, ilm va axloqiy tarbiya, oila ichidagi mehr-muhabbat 
va hurmat, axloqiy fazilatlar hamda jamiyatdagi mas’uliyatni ta’kidlashgan. Bu umumiy qarashlar farzand tarbi-
yasining nafaqat shaxsiy, balki jamiyatdagi barqarorlik va adolat uchun ham muhimligini ko‘rsatadi. Zamonaviy 
tarbiya tizimi uchun ushbu ikki yondashuvni uyg‘unlashtirish muhim ahamiyatga ega.

Foydalanilgan adabiyotlar ro‘yxati:
1.	 O‘zbekiston Respublikasining Konstitutsiyasi. - T.: O‘zbekiston, 2023. - B. 43. https://www.gazeta.uz/oz/2018/07/25/

prezident/
2.	 O‘zbek tilining izohli lug‘ati uchinchi jild N-tartibli tuzatilgan 2-nashri “O‘zbekiston milliy ensiklopediyasi” Davlat ilmiy 

nashriyoti B.97.
3.	 Шоумaров Ғ.Б. Оилa пcихологияcи. Дaрcлик. - Т.: 2011. - Б. 15.
4.	 Aбу Нacр Форобий. Фозил одaмлaр шaҳри. - Т.: Янги acр aвлоди, 2022. - Б. 286.
5.	 Alisher Navoiy. Mahbub ul-qulub. - Т.: “G‘afur G‘ulom” 2021. - 280 b.
6.	 Ўзбек педaгогикacи тaрихи. - Т.: Ўқитувчи, 1997. - Б. 117.

6	 Alisher Navoiy. Mahbub ul-qulub. – Т.: G‘afur G‘ulom, 2021. – 280 b.
7	 Ўзбек педaгогикacи тaрихи. – Т.: Ўқитувчи, 1997. − Б. 117.

